
ՀԻՄՆԱՎՈՐՈՒՄ
ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 26-Ի N 733-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
1. Ընթացիկ իրավիճակ և առկա խնդիրներ
2016 թվականի հոկտեմբերի 19-ին ընդունվել է «Նոտարիատի մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՕ-180-Ն ՀՀ օրենքը: «Նոտարիատի մասին» ՀՀ օրենքի 15-րդ հոդվածի 1-ին մասի առաջին նախադասության համաձայն՝ նոտարական գործողությունների իրականացումը և նոտարի մատուցած ծառայությունները վճարովի են:  Նույն հոդվածի 4-րդ մասի առաջին նախադասության համաձայն՝ նոտարական գործողությունների սակագները հաստատում է կառավարությունը: Նոտարական բարեփոխումների շրջանակում նոտարների նոտարական գործողությունների շրջանակն ընդլայնվել է: Նոր օրենքով նախատեսվել են այնպիսի նոտարական գործողություններ, որոնք նախատեսված չէին նախկին օրենքով: Ուստի օրենքի փոփոխություններից ելնելով՝ անհրաժեշտություն է առաջացել լրացում կատարել Հայաստանի Հանրապետության կառավարության 2011 թվականի մայիսի 26-ի «Նոտարի կողմից մատուցվող վճարովի ծառայությունների սակագները հաստատելու և Հայաստանի Հանրապետության կառավարության 2002 թվականի ապրիլի 25-ի N 919-Ն որոշումն ուժը կորցրած ճանաչելու մասին» N 733-Ն որոշման (այսուհետ՝ Որոշում) մեջ, որը կարգավորում է նոտարի կողմից մատուցվող վճարովի ծառայությունների սակագները: 
2. Առաջարկվող լուծումներ

Ներկայացված նախագծով առաջարկվում է Որոշումը համապատասխանեցնել «Նոտարիատի մասին» ՀՀ օրենքում տեղի ունեցած լրացումներին և սահմանել նոտարներին վերապահված նոր նոտարական գործողությունների կատարման դիմաց նոտարներին վճարվելիք գումարի սակագները: Միաժամանակ, որոշ նոտարական գործողություններ (լիազորագրից հրաժարվելու կամ լիազորագիրը դադարեցնելու մասին դիմում վավերացնելու համար, կտակը փոփոխելու կամ լրացնելու մասին դիմումի վավերացման համար) գործող օրենսդրության համաձայն նոտարները իրականացնում են, սակայն դրանց համար գանձվող վճարների սակագնային գործակիցները սահմանված չեն: Սակագնային գործակիցները սահմանվել են՝ հաշվի առնելով համանման նոտարական գործողության համար արդեն իսկ գործող սակագները, քաղաքացիական կացության ակտերի պետական գրանցման մարմինների կողմից համանման գործողություն իրականացնելիս սահմանված ծառայությունների վճարի և պետական տուրքի գործակիցները՝ հնարավորինս փորձելով չծանրացնել բնակչության ֆինանսական բեռը:

Մասնավորապես, բոլոր ժառանգների համաձայնությամբ նախկինում տրված ժառանգության իրավունքի վկայագրերը չեղյալ համարելու համար սահմանվել է առաջին հերթին ժառանգներին ժառանգական զանգվածում 1-2 միավոր գույքի նկատմամբ ժառանգության իրավունքի վկայագիր տալու համար նախատեսված գործակիցը: Կտակակատարի լիազորությունների հավաստման վկայագրեր տալու և լիազորագրից հրաժարվելու կամ լիազորագիրը դադարեցնելու մասին դիմում վավերացնելու համար  սահմանվել է  լիազորագրերի վավերացման համար սահմանված գործակիցը: Իր կողմից վստահված թարգմանչի ստորագրության իսկությունը վավերացնելու համար սահմանվել է  փաստաթղթերի վրա յուրաքանչյուր ստորագրության իսկությունը 
վավերացնելու համար սահմանված գործակիցը: Կտակը փոփոխելու կամ լրացնելու մասին դիմումի վավերացման համար սահմանվել է կտակի վավերացման համար սահմանված գործակիցը: Կատարողական մակագրության թերթ տալու համար, հաշվի առնելով այդ ծառայության մատուցման բարդությունը, սահմանվել է 5-10 գործակիցը: Իրավաբանական նշանակություն ունեցող փաստերը հաստատելու համար գործակիցը սահմանվել է՝ հաշվի առնելով, որ քաղաքացիական կացության ակտերի գրանցման համար նախատեսված ծառայությունների վճարը կազմում է 10-50 հազար ՀՀ դրամ: 
3. Ակնկալվող արդյունք
Նախագծի ընդունման արդյունքում ակնկալվում է կանխել արատավոր պրակտիկա ձևավորվելու վտանգը, բոլոր անձանց համար ապահովել նոտարական գործողությունների հավասար պայմաններ՝ սահմանելով նոտարական գործողության համար նախատեսվող սակագնային գործակիցը, և ապահովել օրենսդրական համապարփակ կարգավորումը:
ՏԵՂԵԿԱՆՔ
ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 26-Ի N 733-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ  ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
«Հայաստանի Հանրապետության կառավարության 2011 թվականի մայիսի 26-ի N 733-ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման առնչությամբ այլ նորմատիվ իրավական ակտերի ընդունման անհրաժեշտությունը բացակայում է:

ՏԵՂԵԿԱՆՔ
ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 26-Ի N 733-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀՀ ՊԵՏԱԿԱՆ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Հայաստանի Հանրապետության կառավարության 2011 թվականի մայիսի 26-ի N 733-ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման առնչությամբ ՀՀ պետական բյուջեում եկամուտների ավելացում կառաջացնի՝ եկամտային հարկի մասով:

